
ᐁᑲᐧ ᐅᐅᐁᐧ ᒪᓯᓇᐦᐃᑲᐣ ᐅᔑᑕᒪᐊᐧᑲᓄᐊᐧᐠ ᑲᓀᐣᑎᔭᐣᐢ ᐅᑫᐧᓂᐊᐧᐠ ᐅᑕ ᑲᐁᐧᒥᑎᑯᔑᒧᐊᐧᐨ ᓇᐣᑕ ᑲᐸᑲᐧᐦᐃᔑᒧᐊᐧᐨ᙮ ᐁᑲᐧ ᑲᐧᓂᐣ ᐅᐅᐁᐧ ᒥᓯᐁᐧ ᒋᐃᓀᐁᐧᒋᑲᑌᐠ ᑲᓇᑕ ᐅᑭᒪᐃᐧᐣ ᐅᓇᔑᐁᐧᐃᐧᓂᐠ 
ᑲᒪᓯᓇᐦᐃᑲᑌᐠ ᑎᐯᓂᒧᐃᐧᐣ᙮ ᐁᑲᐧ ᑭᐡᐱᐣ ᐁᐃᐧᓂᐁᐧᑕᒪᐣ ᐱᓇᒪ ᐅᓴ ᑲᑲᑫᐧᑌ ᓇᐣᑕ ᒋᐊᐸᒋᑐᔭᐣ ᐱᓇᒪ ᑲᐃᔑᐸᓭᐣᑕᑲᐧᐠ ᐅᐅᐁᐧ ᒪᓯᓇᐦᐃᑲᐣ ᐅᒋ᙮

ᐁᑲᐧ ᐅᐅᒪ ᑲᓇᑕ ᑭᐅᒋᒥᑭᑲᑌᑭᐣ ᐅᑫᐧᓂᐊᐧᐣ ᐸᑯᓭᐣᒋᑫᐃᐧᓇᐣ ᑲᓂᓯᑕᐃᐧᓂᑲᑌᐠ 
ᐅᐅᒪ ᒪᐣᑐ ᐅᒪᐡᑲᐃᐧᓯᐃᐧᓂᐠ ᐅᒋ ᒥᓇ ᑲᐃᓇᑌᐠ ᐅᐅᐁᐧ ᐅᓇᑯᓂᑫᐃᐧᐣ:

ᑫᒋᓇᐨ ᑲᐸᑭᑎᓂᑲᑌᑭᐣ ᐅᑫᐧᓂᐊᐧᐣ 
ᑲᒪᓯᓇᐦᐃᑲᑌᑭᐣ ᑎᐯᓂᒧᐃᐧᓇᐣ
1. ᐁᑲᐧ ᑲᓀᐣᑎᔭᐣ ᐅᑭᒪᐃᐧᐣ ᐅᓇᔑᐁᐧᐃᐧᓂᐠ ᑲᒪᓯᓇᐦᐃᑲᑌᐠ ᑎᐯᓂᒧᐃᐧᐣ ᐅᓇᒋᑫᒪᑲᐣ 

ᐊᓂᐣ ᒥᓂᑯᐠ ᐅᐅᐁᐧ ᒪᔭᑦ ᑫᔭᑲᐧᑌᐠ ᑕᐱᐡᑯᐨ ᐅᐅᒪ ᐅᓇᑯᓂᑫᐃᐧᓂᐠ ᑲᐃᔑᐃᐧᒋᑫᒪᑲᐠ ᐁᑲᐧ ᑲᔭ 
ᑲᐊᐧᐸᑕᐦᐃᐁᐧᒪᑲᐠ ᑕᐱᐡᑯᐨ ᐅᐅᒪ ᒋᐅᒋᒥᓄᓭᔭᐠ ᑲᐃᔑᐃᐧᒋᑲᐯᔑᒥᑐᔭᐠ᙮

ᑲᐃᓇᑌᑭᐣ ᑎᐯᓂᒧᐃᐧᓇᐣ 
2. ᑲᑭᓇ ᐊᐃᐧᔭᐠ ᐅᑕᔭᓇᐊᐧ ᐅᑫᐧᓂᐊᐧᐣ ᑲᐃᓇᑌᑭᐣ ᑎᐯᓂᒧᐃᐧᓇᐣ: (a) 

ᑲᐊᐦᐃᑐᒋᑲᑌᐠ ᒥᓇ ᐊᒥᒋᑫᐃᐧᐣ; (b) ᒥᓇ ᑲᐃᓀᐣᒋᑲᓂᐊᐧᐠ, ᑲᐃᔑᑌᐯᐤᒋᑲᑌᐠ, ᑲᐃᑭᑐᓇᓂᐊᐧᐠ 
ᒥᓇ ᑲᐃᔑᑭᑫᐣᒋᑲᓂᐊᐧᐠ ᐊᐦᐃᐣ ᑲᔭ ᑫᑯᓇᐣ ᑲᐸᑭᑎᓂᑲᑌᑭᐣ ᐅᐅᒪ ᑎᐸᒋᒧᐃᐧᓂᐠ ᒥᓇ ᑯᑕᑭᔭᐣ 
ᐊᔭᒥᐦᐃᑐᐃᐧᓇᐣ; (c) ᒥᓇ ᐱᑯ ᐸᔦᑕᐠ ᑲᐃᐊᐦᐃᑐᒋᑲᑌᐠ; ᐁᑲᐧ (d) ᑲᔭ ᑲᐃᔑᐃᐧᒋᐃᐧᑐᓇᓂᐊᐧᐠ᙮

ᑲᒥᓄᓭᑭᐣ ᐅᑫᐧᓂᐊᐧᐣ ᑎᐯᓂᒧᐃᐧᓇᐣ
3. ᐁᑲᐧ ᑲᑭᓇ ᐊᐃᐧᔭᐠ ᐅᐅᒪ ᑲᓇᑕ ᑲᐊᔭᐊᐧᐨ ᐱᑎᑫᓭᐊᐧᐠ ᒋᐱᒋᐁᐧᐱᓂᑫᑲᑕᐊᐧᐊᐧᐨ

ᐅᑭᒪᐣ ᑲᐱᒥᐸᑐᓂᐨ ᐃᐃᒪ ᑭᒋᐅᑭᒪᐃᐧᑲᒥᑯᐠ ᓇᐣᑕ ᑭᒋᐅᓇᔑᐁᐧᐃᐧᑲᒥᑯᐠ ᐁᑲᐧ ᑲᔭ ᑫᒋᓇᐨ 
ᒋᐱᑎᑫᓭᓂᐨ ᐅᐅᒪ ᐊᑲᐧᑭᓱᐃᐧᓂᐠ᙮ 4. (1) ᐁᑲᐧ ᑲᐃᐧᐣ ᐅᐅᒪ ᐅᑭᒪᐃᐧᑲᒥᑯᐠ ᒥᓇ ᐅᓇᔑᐁᐧᐃᐧᑲᒥᑯᐠ 
ᐁᑲᐧ ᐊᐊᐧᔑᒣ ᓂᔭᓄᔭᐦᑭ ᒋᐱᒥᓭᒪᑲᓂᓂᐠ ᐅᐅᒪ ᐅᑕ ᑲᑭᐅᒋᒪᒋᓭᓂᐠ ᑲᑭᑭᒋᐱᒋᐁᐧᐱᓂᑲᓂᐊᐧᐠ 
ᒥᓇ ᐅᑫᐧᓂᐊᐧᐣ ᑲᐃᐧᒋᑎᐯᐣᑕᑯᓱᒪᐨ᙮ (2) ᐁᑲᐧ ᐅᐅᐁᐧ ᒣᑲᐧᐨ ᑲᐃᔑᓭᐠ, ᑲᓄᑎᓂᑲᓂᐊᐧᐠ, 
ᑲᐱᑎᑫᓇᓂᐊᐧᐠ ᓇᐣᑕ ᑲᒪᒋᓭᒪᑲᐠ ᑫᑯᐣ, ᐊᒥᐅᐁᐧ ᑭᒋᐅᑭᒪᐃᐧᑲᒥᐠ ᑫᐃᔑᐱᒧᒋᑲᑌᐠ ᐅᐅᒪ 
ᑭᒋᒪᐊᐧᒋᐦᐃᑐᐃᐧᑲᒥᑯᐠ ᓇᐣᑕ ᑭᒋᐅᓇᔑᐁᐧᐃᐧᑲᒥᑯᐠ ᓇᐣᑕ ᑲᔭ ᐅᐅᒪ ᒋᐅᒋᐱᒧᑌᐠ ᐅᓇᔑᐁᐧᐃᐧ 
ᐅᓇᑯᓂᑫᐃᐧᑲᒥᑯᐠ ᐊᐊᐧᔑᒣ ᓂᔭᓄᔭᐦᑭ ᑭᐡᐱᐣ ᐅᑕ ᐅᐅᐁᐧ ᐱᒧᒋᑫᐃᐧᐣ ᐁᑲ ᓇᑲᐡᑭᑲᑌᐠ ᑕᐱᐡᑯᐨ 
ᐅᐅᐁᐧ ᐱᒧᒋᑫᐃᐧᐣ ᑫᑲᐟ ᐯᔑᐠ ᓂᐦᓯᐣ ᐅᑫᐧᓂᐊᐧᐠ ᑲᑭᐱᒋᐁᐧᐱᓂᑫᐊᐧᐨ ᑭᒋᐅᑭᒪᐃᐧᑲᒥᑯᐠ ᓇᐣᑕ 
ᐅᓇᔑᐁᐧᐃᐧᑲᒥᑯᐠ ᑲᐅᒋᑎᐯᐣᑕᑯᓯᐊᐧᐨ, ᓇᐣᑕ ᐊᒥᐅᐁᐧ ᑫᐃᔑᓭᐠ᙮ ᐁᑲᐧ ᑫᒋᓇᐨ ᒋᐊᐱᓇᓂᐊᐧᐠ 
ᐅᐅᒪ ᐅᓇᔑᐁᐧᐃᐧᑲᒥᑯᐠ ᒥᓇ ᐅᑫᐧᓂᐊᐧᐣ ᑲᑕᓯᑭᐣ ᐅᓇᔑᐁᐧᐃᐧ ᐱᒧᒋᑫᐃᐧᑲᒥᑯᐣ ᑲᓇᑫ ᐯᔑᑲᐧ 
ᑕᑕᓱ ᓂᔓᓴᐳᐱᓯᑦ ᒥᓂᑯᐠ᙮

ᑲᐃᔑᐸᑯᓭᐣᑕᑲᐧᐠ ᑭᑎᐯᓂᒧᐃᐧᐣ
6. (1) ᐁᑲᐧ ᑲᑭᓇ ᐊᐃᐧᔭᐠ ᐅᐅᒪ ᑲᓇᑕ ᐃᔑᓭᓂ ᒋᐱᑎᑫᐊᐧᐨ, ᒋᑲᐯᔑᐊᐧᐨ

ᓇᐣᑕ ᒋᓇᑲᑕᒧᐊᐧᐨ ᑲᓇᑕ᙮ (2) ᐁᑲᐧ ᑲᑭᓇ ᐊᐃᐧᔭᐠ ᐅᐅᒪ ᑲᓇᑕ ᒥᓇ ᑲᑭᓇ ᐊᐃᐧᔭ ᐅᐅᒪ 
ᑲᐅᒋᑎᐯᐣᑕᑯᓯᐨ ᑲᓇᑕ ᐃᔑᓭᓂ ᑭᔭᑦ (a) ᐱᑯᔭᐣᑎ ᒋᐃᔑᑲᐯᔑᐊᐧᐨ ᐅᐅᒪ ᒥᓯᐁᐧ ᑲᓇᑕ; ᐁᑲᐧ 
(b) ᒥᓇ ᒋᓇᓇᑕᐊᐧᐸᑕᐠ ᒥᓇ ᒋᐅᑎᓇᐠ ᐊᐣᑎ ᑫᐅᑕᒋᐦᐅᐃᐧᐨ ᐅᐅᒪ ᐱᑯᔭᐣᑎ ᒥᓯᐁᐧ ᑲᓇᑕ᙮
(3) ᐁᑲᐧ ᐸᑯᓭᐣᒋᑫᐃᐧᓇᐣ ᐅᐅᒪ ᒪᓯᓇᐦᐃᑲᑌᐊᐧᓄᐣ (2) ᒥᓇ ᑲᐃᔑᐸᑯᓭᐣᑕᑲᐧᑭᐣ ᐅᑫᐧᓂᐊᐧᐣ (a) 
ᓇᓇᑲ ᐅᓇᑯᓂᑫᐃᐧᓇᐣ ᒥᓇ ᑲᑐᒋᑲᑌᑭᐣ ᐅᐅᒪ ᓀᑫ ᑲᐃᔑᑲᐯᔑᐨ ᐱᕑᐊᐧᐱᐣᐢ ᑲᐃᒋᑲᑌᐠ ᐊᐱᒋᐃᐧᐣ 
ᐅᑫᐧᓂᐊᐧᐣ ᑫᑯᓇᐣ ᑲᐅᒋᒪᒋᑐᑕᑯᐊᐧᐨ ᐊᐃᐧᔭᐠ ᑐᑲᐣ ᐅᑕ ᐅᐅᐁᐧ ᑲᐃᒋᑲᑌᐠ ᑲᐃᔑᐸᑯᓭᐣᑕᑲᐧᐠ 
ᐅᐅᐁᐧ ᒣᑲᐧᐨ ᓇᐣᑕ ᐱᐅᑕᓇᐠ ᑲᑭᐃᔑᑲᐯᔑᔭᐣ; ᐁᑲᐧ (b) ᓇᓇᑲ ᐅᓇᑯᓂᑫᐃᐧᐣ ᑲᐃᔑᑕᑲᐧᑭᐣ 
ᐃᐃᒪ ᑲᐃᔑᑲᐯᔑᔭᐣ ᒥᓇ ᐸᑯᓭᐣᒋᑫᐃᐧᓇᐣ ᑲᐊᔭᑭᐣ ᐁᐱᑎᑫᓭᔭᐣ ᒋᒥᓂᑯᔭᐣ ᐃᐧᒋᐦᐃᐁᐧᐃᐧᓇᐣ 
ᐃᐃᒪ ᑲᐃᔑᑕᑲᐧᑭᐣ᙮ (4) ᑲᐃᔑᑲᑕᑲᐧᑭᐣ (2) ᐁᑲᐧ (3) ᑲᐃᐧᐣ ᑫᑯᐣ ᒋᓀᓯᑕᒥᐡᑭᑫᒪᑲᐠ ᓇᓇᑲ 
ᐅᓇᑯᓂᑫᐃᐧᓇᐣ ᑲᐊᔭᑭᐣ, ᐱᒧᒋᑫᐃᐧᐣ ᒥᓇ ᑐᒋᑫᐃᐧᐣ ᑕᐱᐡᑯᐨ ᐅᑕ ᑲᐃᔑᐸᑯᓭᐣᑕᑯᓯᓇᓂᐊᐧᐠ 
ᐃᐃᒪ ᑲᐃᔑᑲᐯᔑᔭᐣ ᐅᑫᐧᓂᐊᐧᐠ ᐊᐃᐧᔭᐠ ᑲᐸᐯᔑᑯᐊᐧᐨ ᒋᑐᑕᒧᐊᐧᐨ ᑲᐃᔑᐸᑯᓭᓂᒪᑲᓄᐊᐧᐨ 
ᐃᐃᒪ ᐱᕑᐊᐧᐱᐣᐢ ᑲᐃᔑᑕᐊᐧᐨ ᐅᑫᐧᓂᐊᐧᐠ ᐅᑕ ᑲᓂᓇᒥᓭᐊᐧᐨ ᐃᐧᒋᐃᐧᑐᐃᐧᓂᐠ ᒥᓇ ᔓᓂᔭᑫᐃᐧᓂᐠ 
ᐁᑲᐧ ᑲᔭ ᐅᐅᐁᐧ ᐊᓄᑭᐃᐧᐣ ᑲᑕᐱᔑᐢᑲᒪᑲᐠ ᐃᐃᒪ ᑲᐃᔑᑲᐯᔑᔭᐣ ᒥᓇ ᐅᐅᒪ ᑲᐅᒋᑭᑫᐣᒋᑲᑌᐠ 
ᑲᔭᐱᒋᐢᑲᒪᑲᐠ ᐊᓄᑭᐃᐧᐣ ᐅᐅᒪ ᑲᓇᑕ᙮

ᐅᓇᑯᓂᑫᐃᐧ ᑎᐯᓂᒧᐃᐧᐣ
7. ᐁᑲᐧ ᑲᑭᓇ ᐊᐃᐧᔭ ᐃᔑᓭᓂ ᒋᐱᒪᑎᓯᐨ, ᒋᒥᓄᓭᐨ ᐁᑲᐧ ᒋᑲᓇᐁᐧᐣᑕᑯᓯᐨ ᐅᐊᐧᐁᐧ

ᐅᑕ ᐊᐃᐧᔭ ᐁᑲᐧ ᒥᓇ ᐁᑲ ᒋᐊᐧᓄᓇᑲᓄᐃᐧᐨ ᑕᐱᐡᑯᐨ ᐅᐅᐁᐧ ᑲᐃᓇᑌᑭᐣ ᐸᑯᓭᐣᒋᑫᐃᐧᓇᐣ 
ᐅᐅᒪ ᑲᑕᑲᐧᑭᐣ ᐅᓇᑯᓂᑫᐃᐧᓂᐠ᙮ 8. ᐁᑲᐧ ᑲᑭᓇ ᐊᐃᐧᔭ ᐃᔑᓭᓂ ᒋᓇᑲᐡᑲᒪᓯᐨ ᐁᑲ ᑲᐧᐣᑕ 
ᒋᓇᓇᑕᐧᓂᑲᓇᑲᓄᐃᐧᐨ ᒥᓇ ᒋᐅᑕᐱᓂᑲᑌᓂᑭᐣ ᐅᑕᔭᓇᐣ᙮ 9. ᐁᑲᐧ ᑲᑭᓇ ᐊᐃᐧᔭ ᐃᔑᓭᓂ ᐁᑲ 
ᑲᐧᐣᑕ ᒥᓇᐧᐨ ᒋᐅᒋᑕᑯᓇᑲᓄᐃᐧᐨ ᓇᐣᑕ ᒋᐱᑕᑯᐁᐧᐱᓇᑲᓄᐃᐧᐨ᙮ 10. ᐁᑲᐧ ᑲᑭᓇ ᐊᐃᐧᔭ ᐃᔑᓭᓂ 
ᒋᒥᑲᑕᐠ ᐅᑕᓇᑯᓂᑯᐃᐧᐣ ᒥᓇ ᐅᐱᑕᑯᐁᐧᐱᓂᑫᐃᐧᐣ (a) ᒥᓇ ᐱᑯ ᑲᐧᔭᐠ ᒋᐃᐧᑕᒪᐊᐧᑲᓄᐃᐧᐨ ᐊᓂᐣ; 
(b) ᑲᐅᒋᑕᑯᓇᑲᓄᐃᐧᐨ ᒥᓇ ᒋᐃᐧᑕᒪᐊᐧᑲᓄᐃᐧᐨ ᒋᑲᓄᓇᐨ ᐅᑕᔭᒥᑕᒪᑫᐣ ᐁᑲ ᐅᑕ ᒋᐅᑕᒥᓭᓂᐠ
ᐅᐅᐁᐧ ᑫᐃᐧᓇᐊᐧ ᐁᑕᑲᐧᓂᓂᐠ ᑫᐊᐸᒋᑐᐊᐧᐨ; ᐁᑲᐧ (c) ᒥᓇ ᐱᓇᒪ ᒋᓇᓇᑲᒋᒋᑲᑌᓂᐠ ᐊᓂᐣ 
ᑲᐅᒋᑕᑯᓇᑲᓄᐃᐧᐨ ᐁᑲᐧ ᐊᐱᐣ ᑭᔭᑦ ᒋᐸᑭᑎᓇᑲᓄᐃᐧᐨ ᑭᐡᐱᐣ ᐁᑲ ᑲᒪᒪᓂᐃᐧᓇᑲᐧᓂᓂᐠ᙮ 
11. ᐁᑲᐧ ᐱᑯ ᐊᐃᐧᔭ ᑲᐅᓇᑯᓇᑲᓄᐃᐧᐨ ᒪᒪᓂᐃᐧᓂᐠ ᐅᒋ ᐃᔑᓭᓂ (a) ᒋᐃᐧᑕᒪᐊᐧᑲᓄᐃᐧᐨ 
ᐁᑲ ᒋᐅᑕᒥᓭᐃᐧᓇᑲᐧᓂᓂᐠ ᐅᐅᐁᐧ ᐅᒪᒪᓂᐃᐧᐣ; (b) ᐁᑲᐧ ᐃᐧᐸᐨ ᓇᐃᐧᐨ ᒋᑲᑫᐧᒋᐦᐃᔭᑲᓄᐃᐧᐨ 
ᐅᑐᓇᑯᓄᑯᐃᐧᓂᐠ ᐅᒋ; (c) ᐁᑲᐧ ᐁᑲ ᒥᓇ ᒋᐦᐃᐣᑕᐠ ᑫᐃᐧᐣ ᒋᑎᐸᒋᒧᐨ ᐅᑫᐧᓂᐊᐧᐣ ᐊᐃᐧᔭᐣ 
ᑲᐅᓇᑯᓂᒪᑲᓄᓂᐨ ᐅᐅᐁᐧ ᐅᒪᒪᓂᐃᐧᓂᓂᐣ ᐅᒋ; (d) ᒥᓇ ᐱᑯ ᒋᐊᐧᐸᒋᑲᑌᐠ ᑭᐡᐱᐣ ᑌᐯᐤ 
ᑲᑭᒪᒪᓂᑫᐧᐣ ᐅᐅᒪ ᐅᑐᓇᑯᓂᑯᐃᐧᓂᐠ ᐅᑫᐧᓂᐊᐧᐣ ᐅᒋ ᓇᓇᑲ ᐅᓇᑯᓂᑫᐃᐧᓇᐣ ᑲᔭᐸᒋᒋᑲᑌᓂᑭᐣ; 
(e) ᐁᑲᐧ ᐁᑲ ᒥᓇ ᒋᐅᒋᐊᑲᓄᐃᐧᐨ ᐊᐱᐣ ᑲᐃᐧᓴᑭᒋᑎᐸᐊᐧᑲᓄᐃᐧᐨ ᑭᐸᐃᐧᑐᐃᐧᑲᒥᑯᐠ; (f) 
ᐁᑲᐧ ᑕᒪᔭᑭᓭᓂ ᑭᐡᐱᐣ ᐅᒪᒪᓂᐃᐧᐣ ᐊᐦᐃᐠ ᐅᓄᑎᓂᑫᐃᐧ ᐅᓇᑯᓂᑫᐃᐧᓂᐠ ᐅᒋᐊᓄᑲᑌᓂᐠ, 
ᒥᓇ ᐱᑯ ᒋᐅᒋᐃᐧᒋᐦᐃᐁᐧᓭᓂᐠ ᐅᑫᐧᓂᐊᐧᐠ ᐊᐃᐧᔭᐠ ᑲᐃᓇᑲᓄᐃᐧᐨ ᒋᑲᓄᑕᒧᐊᐧᐨ ᐅᓇᑯᓂᑫᐃᐧ 
ᐅᓇᔑᐃᐧ ᐅᓂᓂᑲᑕᒧᐃᐧᐣ ᑭᐡᐱᐣ ᐊᐱᐣ ᐊᐃᐧᔭ ᓇᐣᑕ ᓂᔭᓄᔭᐦᑭ ᑲᐃᐧᑭᐸᐊᐧᑲᓄᐃᐧᐨ ᓇᐣᑕ 
ᑲᔭ ᒪᐊᐧᐨ ᑲᒥᓴᓂᐠ ᐅᑭᐸᐃᐧᑯᐃᐧᐣ; (g) ᐁᑲ ᓇᐣᑕ ᑲᔭ ᑲᒥᑭᑲᑌᓂᐠ ᐅᒪᒪᓂᐃᐧᐣ ᐅᐅᐁᐧ ᒣᑲᐧᐨ 
ᑲᐅᓇᑯᓂᑫᐃᐧ ᐃᔑᒋᑲᓂᐊᐧᐠ, ᑕᐱᓀᑲ ᐅᐅᒪ ᒪᒪᓂᐃᐧᐣ ᐃᔑᔭᑌ ᑲᓀᐣᑎᔭᐣ ᓇᐣᑕ ᐊᐦᑲᒪᑭᐃᐧ 
ᐅᓇᑯᓂᑫᐃᐧᓂᐠ ᓇᐣᑕ ᑲᔭ ᑲᑭᒪᒪᓂᐃᐧᓇᑲᐧᐠ ᐅᑫᐧᓂᐊᐧᐣ ᒥᓯᐁᐧ ᐅᓇᑯᓂᑫᐃᐧ ᐸᑯᓭᐣᒋᑫᐃᐧᓇᐣ 
ᑲᐃᔑᓂᓯᑕᐃᐧᓇᒧᐊᐧᐨ ᐅᑫᐧᓂᐊᐧᐠ ᓇᓇᑲ ᑕᔑᑫᐃᐧᓇᐣ ᑲᑕᑲᐧᑭᐣ; (h) ᐁᑲᐧ ᐊᐱᐣ ᐸᑭᑎᓇᑲᓄᐃᐧᐨ 
ᐅᒪᒪᓂᐃᐧᓂᐠ ᐅᒋ, ᐁᑲᐧ ᒥᓇ ᒋᑯᒋᔭᑲᓄᐃᐧᐨ ᐁᑲᐧ, ᐊᐱᐣ ᒥᑲᐊᐧᑲᓄᐃᐧᐨ ᐁᑭᒪᒪᓂᐨ ᒥᓇ ᐊᐱᐣ 
ᐁᐅᓇᑯᓇᑲᓄᐃᐧᐨ, ᐁᑲ ᒥᓇ ᒋᑯᒋᔭᑲᓄᐃᐧᐨ ᓇᐣᑕ ᑲᔭ ᐁᑲ ᒥᓇ ᒋᐅᓇᑯᓇᑲᓄᐃᐧᐨ; ᐁᑲᐧ (i) ᑭᐡᐱᐣ 
ᒥᑲᐊᐧᓄᐃᐧᐨ ᐁᑭᒪᒪᓂᐨ ᐁᑲᐧ ᐅᐅᐁᐧ ᐅᑐᓇᑯᓂᑯᐃᐧᐣ ᐸᑲᐣ ᐁᑭᐅᒋᐃᔑᓇᑲᐧᓂᓂᐠ ᑐᑲᐣ ᐊᓂᐣ 
ᑲᐃᔑᑎᐸᒋᒋᑲᑌᓂᐠ ᐅᑐᓇᑯᓄᐃᐧᐣ ᓇᐣᑕ ᑲᔭ ᑭᔭᑦ ᐸᑭ ᒋᐃᓇᑯᓇᑲᓄᐃᐧᐨ᙮ 12. ᐁᑲᐧ ᑲᑭᓇ ᐊᐃᐧᔭ 
ᐃᔑᓭᓂ ᐁᑲ ᑲᐧᐣᑕ ᒋᐃᔑᑲᓇᐊᐧᐸᒪᑲᓄᐃᐧᐨ ᒥᓇ ᒋᑐᑕᐊᐧᑲᓄᐃᐧᐨ᙮ 13. ᐁᑲᐧ ᐊᐃᐧᔭ ᑲᐃᔑᓭᓂᐠ 

ᒋᑎᐸᒋᒧᐨ ᐃᐃᒪ ᑲᑕᔑᐅᓇᑯᓂᑲᓂᐊᐧᐠ ᑲᐧᓂᐣ ᑕᑲᐨ ᐅᑲᐃᐧᑕᓯᐣ ᐁᑲ ᑫᑯᓂᓂ ᑲᐃᔑᑫᒋᓇᔦᐣᑕᐠ 
ᑲᑭᐃᔑᓯᓂᐠ ᐁᑲ ᐅᑕ ᐱᑯ ᑫᑯᐣ ᒋᐅᒋᒪᒋᓭᐨ ᐅᐅᒪ ᐅᓇᑯᓂᑫᐃᐧ ᐃᔑᒋᑫᐃᐧᓂᐠ, ᑭᐡᐱᐣ ᐁᑕ 
ᐊᐱᐣ ᑲᐃᐧᑭᒋᐦᐃᓇᑯᓂᑲᓂᐊᐧᓂᓂᐠ ᓇᐣᑕ ᑲᔭ ᑲᐃᐧᑕᐠ ᑲᓂᓯᑕᒥᓇᑲᐧᓂᓂᐠ ᐅᑎᐸᒋᒧᐃᐧᐣ᙮ 
14. ᐁᑲᐧ ᐅᑫᐧᓂᐊᐧᐠ ᐊᐃᐧᔭᐠ ᑲᐸᑯᓭᐣᑕᑯᓯᐊᐧᐨ ᒋᑎᐸᒋᒧᐊᐧᐨ ᐅᓇᑯᓂᑫᐃᐧᓂᐠ ᐁᑲᐧ ᒥᓇ ᐁᑲ 
ᑲᓂᓯᑐᑕᒧᐊᐧᐨ ᓇᐣᑕ ᐁᑲ ᑲᑭᐃᔑᑭᔑᐁᐧᐊᐧᐨ ᒣᑲᐧᐨ ᑲᐱᒥᐅᓇᑯᓂᑲᓂᐊᐧᐠ ᓇᐣᑕ ᑲᔭ ᐁᑲ ᑲᐅᐢᑌᐨ 
ᐃᔑᓭᓂ ᑭᔭᑦ ᒋᐃᐧᒋᐦᐃᑯᐊᐧᐨ ᐅᑫᐧᓂᐊᐧᐣ ᐅᑕᓂᐁᐧᑕᒪᑫᐣ᙮

ᑲᑕᐱᑕᐃᐧᓭᐠ ᑎᐯᓂᒧᐃᐧᐣ 
15.(1) ᐁᑲᐧ ᑲᑭᓇ ᐊᐃᐧᔭ ᑲᐯᔑᑯᐨ ᑕᐱᑕᐃᐧᑲᓇᐊᐧᐸᒪᓇᓄᐃᐧ ᐊᒪᐧᔦ ᓇᐣᑕ ᑲᔭ ᐅᐅᒪ 

ᐅᓇᑯᓂᐃᐧᓂᐠ ᐁᑲᐧ ᒥᓇ ᑕᐱᑕᐃᐧᓭᓂ ᐅᑲᓇᐁᐧᓂᒥᑯᐃᐧᐣ ᒥᓇ ᑕᐱᑕᐃᐧᓭᓂ ᐅᒥᓂᑯᐣ ᐅᐅᒪ 
ᐅᓇᑯᓂᑫᐃᐧᓂᐠ ᐁᑲ ᐅᑕ ᒋᐅᒋᒪᒋᑐᑕᐊᐧᑲᓄᐃᐧᐨ ᐁᑲᐧ, ᒥᓇ ᐁᑲ, ᒋᐅᒋᒪᒋᑐᑕᐊᐧᑲᓄᐃᐧᐨ 
ᐊᐊᐧᓀᓄᐃᐧᐨ, ᑲᐅᒋᐨ ᓇᐣᑕ ᑲᐅᒋᑎᐯᐣᑕᑯᓯᐨ, ᑲᐃᓇᓴᑫᐨ, ᑲᐃᔑᑌᐯᐤᑕᐠ, ᑲᐃᑫᐧᐃᐧᐨ ᓇᐣᑕ 
ᑲᓇᐯᐤᐃᐧᐨ, ᑲᑕᓴᑭᐃᐧᓀᐨ ᓇᐣᑕ ᑲᔭ ᑲᓂᓇᒥᓭᓂᐠ ᐅᒪᒥᑎᓀᐣᒋᑲᐣ ᒥᓇ ᐅᐃᐧᔭᓱᐃᐧᐱᒪᑎᓱᐃᐧᐣ᙮ 
(2) ᑲᐃᔑᐊᑌᐠ (1) ᑲᐃᐧᐣ ᒋᐊᐧᓇᑭᐡᑫᒪᑲᐠ ᐅᐅᒪ ᓇᓇᑲ ᑲᐃᔑᑕᑲᐧᐠ ᐅᓇᑯᓂᑫᐃᐧᐣ, ᐱᒧᒋᑫᐃᐧᐣ
ᓇᐣᑕ ᐃᔑᒋᑫᐃᐧᐣ ᑕᐱᐡᑯᐨ ᑲᐃᔑᓇᑲᐧᓂᓂᐠ ᐁᑲ ᐅᐅᒪ ᒋᐅᒋᒪᒋᓭᐊᐧᐨ ᐅᑫᐧᓂᐊᐧᐠ ᐊᐃᐧᔭᐠ 
ᓇᐣᑕ ᑲᒪᒪᐃᐧᓂᐊᐧᐨ ᐊᐃᐧᔭᐠ ᐁᐦᐊᐠ ᑲᔭ ᐅᑫᐧᓂᐊᐧᐠ ᑲᐃᓇᑲᓄᐊᐧᐨ ᑲᓇᓄᑕᑲᓇᐊᐧᐸᒪᑲᓄᐊᐧᐨ 
ᐅᓴᑦ ᐊᐊᐧᓀᓄᐊᐧᐨ, ᑲᐅᒋᐊᐧᐨ ᓇᐣᑕ ᑲᐅᒋᑎᐯᐣᑕᑯᓯᐊᐧᐨ, ᑲᐃᓇᓴᑫᐊᐧᐨ, ᑲᐃᔑᑌᐯᐤᑕᒧᐊᐧᐨ, 
ᑲᐃᑫᐧᐃᐧᐨ ᓇᐣᑕ ᑲᓇᐯᐤᐃᐧᐨ, ᑲᑕᓴᑭᐃᐧᓀᐨ ᓇᐣᑕ ᑲᔭ ᑲᓂᓇᒥᓭᓂᐠ ᐅᒪᒥᑎᓀᐣᒋᑲᐣ ᒥᓇ 
ᐅᐃᐧᔭᓱᐃᐧᐱᒪᑎᓱᐃᐧᐣ᙮

ᒪᔭᑦ ᐃᔑᑭᔑᐁᐧᐃᐧᓇᐣ ᐅᐅᒪ ᑲᓇᑕ 
16.(1) ᐁᐧᒥᑎᑯᔑᒧᐃᐧᐣ ᐁᑲᐧ ᐸᑲᐧᐦᐃᔑᐃᐧᒧᐃᐧᐣ ᐅᑫᐧᓂᐊᐧᐣ ᒪᔭᑦ ᐃᔑᑭᔑᐁᐧᐃᐧᓇᐣ 

ᑲᔭᐸᑕᑭᐣ ᐅᐅᒪ ᑲᓇᑕ ᒥᓇ ᑲᑕᑲᐧᑭᐣ ᐁᑲᐧ ᑕᑕᐱᑕ ᑲᐃᔑᑲᓇᐊᐧᐸᒋᑲᑌᑭᐣ ᒥᓇ ᐱᑯ ᐃᐃᒪ 
ᑭᒋᐅᓇᔑᐁᐧᐃᐧᑲᒥᑯᐠ ᒥᓇ ᑲᓇᑕ ᑭᒋᐅᑭᒪᐃᐧᑲᒥᑯᐠ ᑲᐃᔑᐊᐸᑕᑭᐣ᙮ (2) ᐁᐧᒥᑎᑯᔑᒧᐃᐧᐣ ᐁᑲᐧ 
ᐸᑲᐧᐦᐃᔑᐃᐧᒧᐃᐧᐣ ᐅᑫᐧᓂᐊᐧᐣ ᒪᔭᑦ ᐃᔑᑭᔑᐁᐧᐃᐧᓇᐣ ᑲᔭᐸᑕᑭᐣ ᐅᐅᒪ ᓂᐤ ᐱᕑᐊᐣᓯᐃᐧᐠ ᑲᐃᒋᑲᑌᐠ 
ᒥᓇ ᑲᑕᑲᐧᑭᐣ ᐁᑲᐧ ᑕᑕᐱᑕ ᑲᐃᔑᑲᓇᐊᐧᐸᒋᑲᑌᑭᐣ ᒥᓇ ᐱᑯ ᐃᐃᒪ ᑭᒋᐅᓇᔑᐁᐧᐃᐧᑲᒥᑯᐠ 
ᒥᓇ ᓂᐤ ᐱᕑᐊᐣᓯᐃᐧᐠ ᑭᒋᐅᑭᒪᐃᐧᑲᒥᑯᐠ ᑲᐃᔑᐊᐸᑕᑭᐣ᙮ (3) ᐁᑲᐧ ᐅᐅᐁᐧ ᑲᐃᓇᑌᐠ 
ᐅᓇᔑᐁᐧᐃᐧᐣ ᐃᓇᑌᓂ ᑕᐱᐡᑯᐨ ᐅᐅᐁᐧ ᑲᐅᑭᒪᐊᐧᐠ ᑭᒋᐅᓇᔑᐁᐧᐃᐧᑲᒥᐠ ᒥᓇ ᑭᒋᐅᑭᒪᐃᐧᑲᒥᐠ 
ᑕᑕᐱᑕ ᒋᑭᑫᐣᒋᑲᑌᐠ ᒥᓇ ᒋᐊᐸᑕᐠ ᐁᐧᒥᑎᑯᔑᒧᐃᐧᐣ ᐁᑲᐧ ᐸᑲᐧᐦᐃᔑᒧᐃᐧᐣ᙮ 16.1(1) ᐁᑲᐧ 
ᐁᐧᒥᑎᑯᔑᐃᐧ ᑕᔑᑫᐃᐧᓇᐣ ᒥᓇ ᐸᑲᐧᐦᐃᔑᐃᐧ ᑕᔑᑫᐃᐧᓇᐣ ᐃᐃᒪ ᓂᐤ ᐱᕑᐊᐣᓯᐃᐧᐠ ᑕᑕᐱᑕ 
ᒋᑭᑫᓂᒪᑲᓄᐊᐧᐨ ᒥᓇ ᑫᑯᓇᐣ ᑲᒥᓇᑲᓄᐊᐧᐨ, ᑐᑲᐣ ᑲᔭ ᑭᐦᑭᓄᐦᐊᒪᑫᐃᐧᑲᒥᐣ ᒥᓇ ᐃᔑᐱᒪᑎᓱᐃᐧ 
ᐱᒧᒋᑫᐃᐧᑲᒥᑯᐣ ᑲᑕᑲᐧᓂᓂᑭᐣ ᒋᐊᐸᒋᑐᐊᐧᐨ ᒥᐡᑯᐨ ᒋᑲᓇᐁᐧᐣᑕᒧᐊᐧᐨ ᒥᓇ ᒋᐊᓄᑭᑕᒧᐊᐧᐨ 
ᑫᑯᓇᐣ ᑲᑭᒥᓇᑲᓄᐊᐧᐨ ᐃᐃᒪ ᑕᔑᑫᐃᐧᓂᐊᐧᐣ ᑲᐃᔑᑕᑲᐧᑭᐣ᙮ (2) ᐁᑲᐧ ᑲᐃᔑᐸᑯᓭᐣᑕᑲᐧᐠ 
ᐅᓇᔑᐁᐧᐃᐧᑲᒥᐠ ᒥᓇ ᐅᑭᒪᐃᐧᑲᒥᐠ ᐃᐃᒪ ᓂᐤ ᐱᕑᐊᐣᓯᐃᐧᐠ ᐅᑫᐧᓂᐊᐧᐣ ᒋᑲᓇᐁᐧᐣᑕᒧᐊᐧᐨ 
ᒥᓇ ᒋᐊᓄᑲᑕᒧᐊᐧᐨ ᑐᑲᐣ ᐅᑎᓇᑭᓱᐃᐧᓂᐊᐧᐣ, ᐅᑎᐯᓂᒧᐃᐧᓂᐊᐧᐣ ᐁᑲᐧ ᐅᒥᓂᑯᐃᐧᓂᐊᐧᐣ 
ᐅᐅᒪ ᑲᐃᔑᒪᓯᓇᐦᐃᑲᑌᓂᐠ (1) ᒥᓇ ᑲᓂᓯᑕᐃᐧᓂᑲᑌᓂᐠ᙮ 17.(1) ᐁᑲᐧ ᑲᑭᓇ ᐊᐃᐧᔭ ᐃᔑᓭᓂ 
ᒋᐊᐸᒋᑐᐨ ᐁᐧᒥᑎᑯᔑᒧᐃᐧᐣ ᓇᐣᑕ ᐸᑲᐧᐦᐃᔑᒧᐃᐧᐣ ᒣᑲᐧᐨ ᑲᒪᐊᐧᒋᐦᐃᐁᐧ ᐊᔭᒥᓇᓂᐊᐧᐠ ᒥᓇ ᐸᑲᐣ 
ᑫᑯᓇᐣ ᑲᑐᒋᑲᑌᑭᐣ ᐃᐃᒪ ᐅᓇᔑᐁᐧᐃᐧᑲᒥᑯᐠ᙮ (2) ᐁᑲᐧ ᑲᑭᓇ ᐊᐃᐧᔭ ᐃᔑᓭᓂ ᒋᐊᐸᒋᑐᐨ 
ᐁᐧᒥᑎᑯᔑᒧᐃᐧᐣ ᓇᐣᑕ ᐸᑲᐧᐦᐃᔑᒧᐃᐧᐣ ᒣᑲᐧᐨ ᑲᒪᐊᐧᒋᐦᐃᐁᐧ ᐊᔭᒥᓇᓂᐊᐧᐠ ᒥᓇ ᐸᑲᐣ ᑫᑯᓇᐣ 
ᑲᑐᒋᑲᑌᑭᐣ ᐃᐃᒪ ᐅᓇᔑᐁᐧᐃᐧᑲᒥᑯᐠ ᓂᐤ ᐱᕑᐊᐣᓯᐃᐧᐠ ᑲᐃᒋᑲᑌᐠ᙮ 18.(1) ᑭᑭᓇᐊᐧᒋᒋᑲᓇᐣ, 
ᑫᑯᓇᐣ ᑲᑲᓇᐁᐧᐣᒋᑲᑌᑭᐣ ᐁᑲᐧ ᑎᐸᒋᒧᐃᐧᐣ ᐃᐃᒪ ᐅᓇᔑᐁᐧᐃᐧᑲᒥᑯᐠ ᓂᐤ ᐱᕑᐊᐣᓯᐃᐧᐠ ᑭᔭᑦ 
ᑕᑕᐱᑕ ᒪᒪᐤ ᒋᐁᐧᒥᑎᑯᔑᐊᐧᓯᓇᐦᐃᑲᑌᑭᐣ ᒥᓇ ᒋᐸᑲᐧᐦᐃᔑᐊᐧᓯᓇᐦᐃᑲᑌᑭᐣ ᒥᐡᑯᐨ ᑕᑕᐱᑕ ᒪᒪᐤ 
ᐃᔑᑭᔑᐁᐧᐃᐧᓇᐣ ᐁᐃᔑᑲᓇᐊᐧᐸᒋᑲᑌᑭᐣ᙮ 
19.(1) ᓇᐣᑕ ᐁᐧᒥᑎᑯᔑᒧᐃᐧᐣ ᐁᑲᐧ 
ᐸᑲᐧᐦᐃᔑᐃᐧᒧᐃᐧᐣ ᑭᔭᑦ ᐱᑯ ᐊᐃᐧᔭ 
ᐅᑫᐧᓂᐊᐧᐣ ᒋᐊᐸᒋᑐᒋᐣ, ᓇᐣᑕ ᐅᑕ 
ᑲᔭ ᐃᐃᒪ ᒣᑲᐧᐨ ᐅᓇᑯᓂᑫᐃᐧᑲᒥᑯᐠ 
ᑲᑕᔑᐅᓇᑯᓂᑲᓂᐊᐧᐠ, ᑫᑯ ᐅᓇᑯᓂᑫᐃᐧᐣ 
ᐱᑯ ᐁᐦᐊ ᑲᐅᓇᑐᐨ ᐅᓇᔑᐁᐧᐃᐧᑲᒥᐠ 
ᑲᐃᒋᑲᑌᐠ᙮ (2) ᓇᐣᑕ ᐁᐧᒥᑎᑯᔑᒧᐃᐧᐣ 

ᐁᑲᐧ ᐸᑲᐧᐦᐃᔑᐃᐧᒧᐃᐧᐣ ᑭᔭᑦ ᐱᑯ ᐊᐃᐧᔭ ᐅᑫᐧᓂᐊᐧᐣ ᒋᐊᐸᒋᑐᒋᐣ, ᓇᐣᑕ ᐅᑕ ᑲᔭ ᐃᐃᒪ 
ᒣᑲᐧᐨ ᐅᓇᑯᓂᑫᐃᐧᑲᒥᑯᐠ ᑲᑕᔑᐅᓇᑯᓂᑲᓂᐊᐧᐠ, ᑫᑯ ᐅᓇᑯᓂᑫᐃᐧᐣ ᐱᑯ ᐁᐦᐊ ᑲᐅᓇᑐᐨ ᓂᐤ 
ᐱᕑᐊᐣᓯᐃᐧᐠ᙮ 20.(1) ᐁᑲᐧ ᐱᑲᐧᐃᐧᔭᐠ ᐅᐅᒪ ᑲᓇᑕ ᑲᐊᔭᐊᐧᐨ ᑭᔭᑦ ᐱᑯ ᐃᔑᓭᓂ ᒋᐊᔭᒥᐊᐧᑫᐊᐧᐨ 
ᒥᓇ ᑲᒥᓇᑲᓄᐊᐧᐨ ᐃᐧᒋᐦᐃᐁᐧᐃᐧᐣ, ᐅᐅᒪ ᑲᐅᒋᓭᒪᑲᓂᓂᑭᐣ ᓇᓇᑲ ᒪᓯᓇᐦᐃᑫᐃᐧᑲᒥᑯᐣ ᑲᑕᑲᐧᓂᓂᑭᐣ 
ᒥᓇ ᐅᐅᒪ ᑲᐅᒋᑎᐯᐣᑕᑲᐧᑭᐣ ᐅᓇᔑᐁᐧᑲᒥᑯᐠ ᓇᐣᑕ ᐅᑭᒪᐃᐧᑲᒥᑯᐠ ᐁᑲᐧ ᐁᐧᒣᑎᑯᔑᒧᐃᐧᐣ ᓇᐣᑕ 
ᑲᔭ ᐸᑲᐧᐦᐃᔑᒧᐃᐧᐣ ᑲᔭᐸᑕᓂᓂᐠ ᐁᑲᐧ ᒥᓇ ᒋᑭᒋᐃᓀᐣᒋᑲᑌᓂᐠ ᐊᓂᐣ ᐱᑯ ᐃᐃᒪ ᒪᓯᓇᐦᐃᑫᐃᐧᑲᒥᐠ 
ᑲᑕᑲᐧᐠ ᐅᑫᐧᓂᐊᐧᐣ ᐃᔑᑭᔑᐁᐧᐃᐧᓇᐣ ᑲᔭᐸᑕᑭᐣ ᐃᐃᒪ ᐅᑕ (a) ᒪᐊᐧᐨ ᐊᔭᒥᐦᐃᑐᐃᐧᓂᐠ ᒥᓇ 
ᐃᐧᒋᐦᐃᐁᐧᐃᐧᓇᐣ ᒪᓯᓇᐦᐃᑫᐃᐧᑲᒥᑯᐠ ᑲᔭᐸᑕᑭᐣ ᐅᑫᐧᓂᐊᐧᐣ ᐃᔑᑭᔑᐁᐧᐃᐧᓇᐣ; ᓇᐣᑕ (b) ᑲᔭ 
ᑲᐃᔑᐸᑯᓭᐣᑕᑲᐧᐠ ᐃᐃᒪ ᒪᓯᓇᐦᐃᑫᐃᐧᑲᒥᑯᐠ, ᒪᐊᐧᐨ ᐱᑯ ᐊᐦᐃᐣ ᐁᐧᒥᑎᑯᔑᒧᐃᐧᐣ ᐁᑲᐧ ᐸᑲᐧᐦᐃᔑᒧᐃᐧᐣ 
ᐃᔑᑭᔑᐁᐧᐃᐧᓇᐣ ᒋᒪᒪᐃᐧ ᐊᐸᑕᑭᐣ᙮ (2) ᐁᑲᐧ ᐱᑲᐧᐃᐧᔭᐠ ᐃᐃᒪ ᓂᐤ ᐱᕑᐊᐣᓯᐃᐧᐠ ᐃᔑᓭᓂ ᐱᑯ 
ᐅᑫᐧᓂᐊᐧᐣ ᐃᔑᑭᔑᐁᐧᐃᐧᓇᐣ ᒋᐊᐸᒋᑐᒋᐣ ᒥᓇ ᐃᐧᒋᐦᐃᐁᐧᐃᐧᓇᐣ ᑲᐸᑭᑎᓂᑲᑌᑭᐣ ᒪᓯᓇᐦᐃᑫᐃᐧᑲᒥᑯᐠ 
ᒥᓇ ᑲᐅᒋᑎᐯᐣᑕᑲᐧᑭᐣ ᐅᐅᒪ ᐅᓇᔑᐁᐧᐃᐧᑲᒥᑯᐠ ᓇᐣᑕ ᒋᑭᐅᑭᒪᐃᐧᑲᒥᑯᐠ ᓂᐤ ᐱᕑᐊᐣᓯᐃᐧᐠ 
ᑫᒋᓇᐨ ᐅᑫᐧᓂᐊᐧᐣ ᑫᑯᓇᐣ ᒋᐁᐧᒥᑎᑯᔑᒪᑲᑭᐣ ᒥᓇ ᒋᐸᑲᐧᐦᐃᔑᐃᐧᒪᑲᑭᐣ᙮  21. ᑲᐃᐧᐣ ᑫᑯᓇᐣ 
ᒋᒪᓯᓇᐦᐃᑲᑌᑭᐣ ᐅᐅᒪ 16 ᓀᐃᐧᐨ 20 ᑫᑯᐣ ᒋᐅᒋᓀᓯᑕᒥᓭᐠ ᐅᐅᐁᐧ ᐅᒋ ᐁᐧᒥᑎᑯᔑᒧᐃᐧᐣ ᓇᐣᑕ ᑲᔭ 
ᐸᑲᐧᐦᐃᔑᐃᐧᒧᐃᐧᐣ, ᐅᑫᐧᓂᐊᐧᐣ ᐅᑕ ᑲᔭᐸᒋᒋᑲᑌᑭᐣ, ᒥᓇ ᑲᑕᑲᐧᑭᐣ ᑕᐱᐡᑯᐨ ᐅᐅᒪ ᑭᒋᐅᓇᔑᐁᐧᐃᐧ 
ᐅᓇᑯᓂᑫᐃᐧᓂᐠ ᑲᓇᑕ ᑲᐃᔑᒪᓯᓇᐦᐃᑲᑌᐠ᙮ 22. ᑲᐃᐧᐣ ᑫᑯᓇᐣ ᒋᒪᓯᓇᐦᐃᑲᑌᑭᐣ ᐅᐅᒪ 16 
ᓀᐃᐧᐨ 20 ᑫᑯᐣ ᒋᐅᒋᓀᓯᑕᒥᓭᐠ ᐅᐅᐁᐧ ᐅᒋ ᒥᓇ ᑫᑯᓇᐣ ᒋᐃᐧᒋᑫᒪᑲᑭᐣ ᐁᑲ ᑫᑯᐣ ᒋᐅᒋᓀᓯᑕᒥᓭᐠ 
ᑕᐱᐡᑯᐨ ᐅᐅᐁᐧ ᑭᒋᐅᓇᔑᐁᐧᐃᐧᐣ ᑲᒪᐧᔦ ᓇᐣᑕ ᑲᔭ ᑲᑭᐃᐡᑲᐧ ᐅᓇᒋᑲᑌᐠ ᐁᑲ ᓇᐣᑕ ᒋᐃᓀᐣᒋᑲᑌᑭᐣ 
ᐅᑫᐧᓂᐊᐧᐣ ᐸᑲᐣ ᐃᔑᑭᔑᐁᐧᐃᐧᓇᐣ ᐁᑲᐧ ᑲᐧᓂᐣ ᐅᑫᐧᓂᐊᐧᐣ ᑲᐃᒋᑲᑌᑭᐣ ᐁᐧᒥᑎᑯᔑᒧᐃᐧᐣ ᒥᓇ 
ᐸᑲᐧᐦᐃᔑᒧᐃᐧᐣ᙮

ᑲᑕᐸᓴᐠ ᐃᔑᑭᔑᐁᐧᐃᐧ ᑭᐦᑭᓄᐦᐊᒪᑫᐃᐧᐣ 
ᑎᐯᓂᒧᐃᐧᓇᐣ 
23.(1) ᐊᐃᐧᔭᐠ ᐅᐅᒪ ᑲᓇᑕ (a) ᐅᐅᐁᐧ ᓂᐡᑕᑦ ᐅᑎᔑᑭᔑᐁᐧᐃᐧᓂᐊᐧ ᑲᑭᑭᑫᐣᑕᒧᐊᐧᐨ 

ᒥᓇ ᑲᓂᓯᑐᑕᒧᐊᐧᐨ ᐁᑲᐧ ᐅᐅᐁᐧ ᐁᐧᒥᑎᑯᔑᐃᐧ ᒥᓇ ᐸᑲᐧᐦᐃᔑᐃᐧ ᑲᑕᐸᓴᐠ ᐁᑲᐧ ᑲᓇᐊᐧᒋᓂᓇᓂᐊᐧᐠ 
ᐃᐃᒪ ᐱᕑᐊᐧᐱᐣᐢ ᑲᐃᔑᑲᐯᔑᐊᐧᐨ , ᓇᐣᑕ (b) ᑲᒥᓇᑲᓄᐊᐧᐨ ᐅᐅᐁᐧ ᑭᐦᑭᓄᐦᐊᒪᑫᐃᐧᐣ ᐃᐃᒪ 
ᑲᓇᑕ ᓇᐣᑕ ᐁᐧᒥᑎᑯᔑᒧᐃᐧᐣ ᒥᓇ ᐸᑲᐧᐦᐃᔑᒧᐃᐧᐣ ᒥᓇ ᐃᐃᒪ ᑲᐃᔑᑲᐯᔑᐊᐧᐨ ᐱᕑᐊᐧᐱᐣᐢ ᐃᐃᒪ 
ᐅᑕ ᐅᐅᐁᐧ ᐃᔑᑭᔑᐁᐧᐃᐧᐣ ᑲᒥᓇᑲᓄᐊᐧᐨ ᑭᐦᑭᓄᐦᐊᒪᑫᐃᐧᓂᐠ ᐅᐅᐁᐧ ᐁᐧᒥᑎᑯᔑᐃᐧ ᓇᐣᑕ 
ᐸᑲᐧᐦᐃᔑᐃᐧ ᑲᑕᐸᓴᐠ ᑲᑕᓯᓇᓂᐊᐧᐠ ᐃᐃᒪ ᐱᕑᐊᐧᐱᐣᐢ, ᐁᐃᔑᓭᓂ ᐅᑫᐧᓂᐊᐧᐣ ᐅᑕᔭᓂᐊᐧᐣ 
ᒋᒥᓂᒪᑲᓄᓂᐨ ᐅᐅᐁᐧ ᑭᐦᑭᓄᐦᐊᒪᑫᐃᐧᐣ ᐃᐃᒪ ᑲᑕᐸᓯᑭᑫᐣᑕᓱᐊᐧᐨ ᓇᐣᑕ ᑲᐃᐡᐱᑭᑫᐣᑕᓱᐊᐧᐨ 
ᐅᐅᐁᐧ ᐃᔑᑭᔑᐁᐧᐃᐧᐣ ᑲᐃᔑᑭᐦᑭᓄᐦᐊᒪᑲᓂᐊᐧᐠ ᐃᐃᒪ ᐱᕑᐊᐧᐱᐣᐢ ᑲᐃᔑᑕᑲᐧᐠ᙮ (2) ᐊᐃᐧᔭᐠ 
ᐅᐅᒪ ᑲᓇᑕ ᑲᐊᔭᐊᐧᐨ ᐊᐊᐧᓀᐣ ᐊᐊᐧᔑᐢ ᑲᒥᓇᑲᓄᐃᐧᐨ ᓇᐣᑕ ᐊᓴ ᑲᒥᓇᑲᓄᐃᐧᐨ ᐅᐅᐁᐧ 
ᑭᐦᑭᓄᐦᐊᒪᑫᐃᐧᐣ ᐃᐃᒪ ᑲᑕᐸᓯᑭᑫᐣᑕᓱᐊᐧᐨ ᓇᐣᑕ ᑲᐃᔑᐱᑭᑫᐣᑕᓱᐊᐧᐨ ᐊᐦᐃ ᑲᔭᐸᑕᐠ 
ᐁᐧᒥᑎᑯᔑᒧᐃᐧᐣ ᓇᐣᑕ ᐸᑲᐧᐦᐃᔑᒧᐃᐧᐣ ᐅᐅᒪ ᑲᓇᑕ, ᐁᐃᔑᓭᓂ ᐅᑫᐧᓂᐊᐧᐠ ᑲᑭᓇ ᐅᑕᔭᓂᐊᐧᐣ 
ᒋᒥᓂᒪᑲᓄᓂᐨ ᐅᐅᐁᐧ ᑭᐦᑭᓄᐦᐊᒪᑫᐃᐧᐣ ᐃᐃᒪ ᑲᑕᐸᓯᑭᑫᐣᑕᓱᐊᐧᐨ ᓇᐣᑕ ᑲᐃᔑᐱᑭᑫᐣᑕᓱᐊᐧᐨ 
ᐅᐅᐁᐧ ᒪᒪᔭᑦ ᐃᔑᑭᔑᐁᐧᐃᐧᐣ ᒋᑭᐦᑭᓄᐦᐊᒪᐊᐧᑲᓄᓂᐨ᙮ (3) ᐁᑲᐧ ᐅᑎᐯᓂᒧᐃᐧᓂᐊᐧ ᐊᐃᐧᔭᐠ 
ᐅᐅᒪ ᑲᓇᑕ ᒥᓇ ᐅᐅᒪ ᑲᐃᔑᒪᓯᓇᐦᐃᑲᑌᓂᐠ (1) ᐁᑲᐧ (2) ᒋᒥᓂᒪᑲᓄᓂᐨ ᐅᑕᔭᓂᐊᐧᐣ 
ᐅᐅᐁᐧ ᑲᑕᐸᓯᑭᑫᐣᑕᓱᓂᐨ ᓇᐣᑕ ᑲᐃᐡᐱᑭᑫᐣᑕᓱᓂᐨ ᐃᔑᑭᔑᐁᐧᐃᐧ ᑭᐦᑭᓄᐦᐊᒪᑫᐃᐧᐣ ᐊᐦᐃ 
ᒋᐊᐸᑕᐠ ᐁᐧᒥᑎᑯᔑᒧᐃᐧᐣ ᓇᐣᑕ ᐸᑲᐧᐦᐃᔑᒧᐃᐧᐣ ᑲᑕᐸᓴᐠ ᑲᑕᓯᓇᓂᐊᐧᐠ ᐃᐃᒪ ᐱᕑᐊᐧᐱᐣᐢ 

(a) ᐁᑲᐧ ᐱᑯᔭᐣᑎ ᐅᐅᐁᐧ ᐃᔑᐊᐸᑕᐣ 
ᐱᕑᐊᐧᐱᐣᐢᑲᐠ ᒥᓂᑯᐠ ᐅᑕ ᐃᐃᒪ ᐊᐊᐧᔑᔕᐠ
ᑲᑕᓯᐊᐧᐨ ᑲᐃᔑᑲᐯᔑᐊᐧᐨ ᒥᓇ ᐱᑯ 
ᑲᐃᔑᓭᓂᐠ ᑲᐧᔭᐠ ᒋᒥᓇᑲᓄᐊᐧᐨ ᐅᐅᐁᐧ 
ᐃᔑᑭᔑᐁᐧᐃᐧ ᑭᐦᑭᓄᐦᐊᒪᑫᐃᐧᐣ; ᐁᑲᐧ 
(b) ᑲᔭ ᒋᐊᔑᑎᓂᑲᑌᑭᐣ ᐅᑫᐧᓂᐊᐧᐠ
ᒪᒪᐤ ᑲᑕᓯᐊᐧᐨ ᐊᐊᐧᔑᔕᐠ, ᒥᓇ ᐱᑯ 

ᐁᐃᔑᓭᓂᐠ ᒋᒥᓇᑲᓄᐊᐧᐨ ᑲᑕᐸᓴᓂᐠ ᐃᔑᑭᔑᐁᐧᐃᐧ ᑭᐦᑭᓄᐦᐊᒪᑫᐃᐧᑲᒥᑯᐣ ᑕᐱᐡᑯᐨ ᐅᐅᒪ ᔓᓂᔭᐣ 
ᑲᐅᒋᐸᑭᑎᓇᑲᓄᐃᐧᐨ ᒋᐊᐸᑎᓱᐨ᙮

ᑲᔭᓄᑭᑲᒋᑲᑌᐠ 
24.(1) ᐁᑲᐧ ᐱᑲᐧᐃᐧᔭ ᐅᑎᐯᓂᒧᐃᐧᓂᐊᐧᐣ, ᑕᐱᐡᑯᐨ ᐅᐅᒪ ᑲᐅᒋᓭᓂᐠ 

ᑭᒋᐅᓇᑯᓂᑫᐃᐧᓂᐠ, ᐁᑲᐧ ᑲᑭᒪᒋᓭᓂᐠ ᓇᐣᑕ ᑲᔭ ᑲᓇᑲᐡᑭᑲᑌᓂᐠ ᑕᐱᐡᑯᐨ ᐅᐅᒪ ᐅᓇᑯᓂᑫᐃᐧᑲᒥᑯᐠ 
ᐊᐦᐃ ᐅᑕ ᑲᔭ ᑲᓇᑕᐁᐧᐣᑕᑲᐧᐠ ᐊᓂᐣ ᐅᐅᐁᐧ ᐅᓇᑯᓂᑫᐃᐧᑲᒥᐠ ᑲᐃᔑᒪᒥᑎᓀᐣᒋᑫᒪᑲᐠ ᑭᐡᐱᐣ 
ᑲᐧᔭᐠ ᐃᔑᓭᒪᑲᓂᑫᐧᐣ ᓇᐣᑕ ᐅᑕ ᐅᑫᐧᓂᐊᐧᐣ ᑲᔭ ᑲᐃᔑᓭᑭᐣ᙮ (2) ᐊᐣᑎ, ᐅᐅᒪ ᑐᒋᑫᐃᐧᓂᐠ 
ᐅᐅᒪ ᑲᐃᔑᒪᓯᓇᐦᐃᑲᑌᐠ (1), ᐁᑲᐧ ᐅᓇᑯᓂᑫᐃᐧᑲᒥᐠ ᑲᑭᔑᒋᑫᐨ ᑕᐱᐡᑯᐨ ᐅᐅᐁᐧ ᑲᐃᐧᒋᑫᒪᑲᐠ 
ᑲᑭᐅᑎᓂᑲᑌᐠ ᑌᐯᐤᑲᑭᒪᒋᒋᑫᒪᑲᐠ ᑕᐱᐡᑯᐨ ᐅᐅᒪ ᐅᓇᑯᓂᑫᐃᐧᑲᒥᑯᐠ ᑲᐅᒋᒥᑲᐧᓂᐊᐧᐠ, ᐁᑲᐧ 
ᐅᐅᐁᐧ ᐊᐧᐸᒋᑫᐃᐧᐣ ᑲᐃᐧᐣ ᐊᐱᐣ ᑕᔭᐸᑕᓯᓄᐣ ᑭᐡᐱᐣ ᐅᑕ ᑲᑭᐅᔑᒋᑲᑌᐠ ᒥᓇ, ᐅᑫᐧᓂᐊᐧᐣ 
ᑲᐊᔭᓂᐊᐧᐠ ᐃᔑᓭᐃᐧᓇᐣ, ᐁᑲᐧ ᐊᐱᐣ ᐅᑫᐧᓂᐊᐧᐣ ᑐᒋᑫᐃᐧᓇᐣ ᐁᐦᐊᐠ ᐅᐱᒧᒋᑫᐠ ᑲᑭᑐᑕᒧᐊᐧᐨ 
ᐅᓇᑯᓂᑫᐃᐧᓂᐠ ᐊᐱᐣ ᑫᑯᓇᐣ ᑲᐅᒋᓀᓯᑕᒥᓭᐊᐧᓄᐣ᙮

ᒪᒪᐃᐧᑎᐸᒋᒧᐃᐧᐣ 
25. ᐁᑲᐧ ᐅᐅᒪ ᑲᐅᒋᒥᑲᐧᓂᐊᐧᐠ ᑭᒋᐅᓇᑯᓂᑫᐃᐧᓂᐠ ᐅᑫᐧᓂᐊᐧᐣ ᐊᑎᐟ

ᑎᐯᓂᒧᐃᐧᓇᐣ ᑲᐃᐧᐣ ᑲᐧᐣᑕ ᑲᑭᑐᒋᑲᑌᓯᐊᐧᓄᐣ ᐁᑲ ᒥᓇ ᒋᐊᐧᓇᓭᐊᐧᐨ ᐅᑫᐧᓂᐊᐧᐠ ᐊᓂᔑᓇᐯᐠ, 
ᑐᕑᐃᑎ ᓇᑯᒥᑐᐃᐧᐣ ᓇᐣᑕ ᒥᓇ ᑯᑕᑭᔭᐣ ᐸᑯᓯᓂᒧᐃᐧᓇᐣ ᑲᐅᒋᑲᓇᐊᐧᐸᒥᑯᐊᐧᐨ ᐅᑫᐧᓂᐊᐧᐠ 
ᐊᓂᔑᓇᐯᐠ ᐅᐅᒪ ᑲᓇᑕ ᐊᐦᐃᐣ ᑲᔭ (a) ᓇᓇᑲ ᐅᑎᐯᓂᒧᐃᐧᓂᐊᐧᐣ ᑲᐊᔭᓂᑭᐣ ᒥᓇ 
ᐅᐅᒪ ᑲᐅᒋᓂᓯᑕᐃᐧᓂᑲᑌᓂᑭᐣ ᕑᐊᐧᔪᓫ ᐱᕑᐊᐧᐠᑯᓫᐊᒣᐃᔑᐣ ᐊᑲᐧᑎᓄᐃᐧ ᐱᓯᑦ 7, 1763 
ᑲᑭᒪᓯᓇᐦᐃᑲᑌᑯᐸᓀᐣ; ᐁᑲᐧ (b) ᒥᓇ ᓇᓇᑲ ᐅᑎᐯᓂᒧᐃᐧᓂᐊᐧᐣ ᑲᐊᔭᓂᑭᐣ ᐅᑕᑭᐃᐧ 
ᐅᓇᑯᒥᑐᐃᐧᓂᐊᐧᐣ ᐅᒋ ᓇᐣᑕ ᑲᔭ ᑲᓇᑕᐁᐧᐣᑕᑲᐧᓂᓂᑭᐣ ᑲᐧᔭᐠ ᒋᐃᔑᑲᓇᐊᐧᐸᒋᑲᑌᓂᑭᐣ 
ᑲᐃᔑᐸᑯᓭᐣᑕᑲᐧᓂᓂᐠ᙮ 26. ᐁᑲᐧ ᐅᐅᒪ ᑲᐅᒋᒥᑲᐧᓂᐊᐧᐠ ᑭᒋᐅᓇᑯᓂᑫᐃᐧᓂᐠ ᐅᑫᐧᓂᐊᐧᐣ ᐊᑎᐟ 
ᑎᐯᓂᒧᐃᐧᓇᐣ ᑲᐊᔭᓂᑭᐣ ᐁᑲ ᒋᐊᓄᐁᐧᐣᒋᑲᑌᓂᑭᐣ ᐅᐅᒪ ᐊᓴ ᑲᑕᐧᓂᓂᑭᐣ ᑲᓇᑕ᙮ 27. ᐁᑲᐧ 
ᐅᐅᐁᐧ ᑭᒋᐅᓇᑯᓂᑫᐃᐧᐣ ᑲᐧᔭᐠ ᒋᐃᓂᐁᐧᒋᑲᑌᐠ ᑕᐱᐡᑯᐨ ᒋᑲᓇᐁᐧᐣᒋᑲᑌᐠ ᑲᐧᔭᐠ ᒋᑐᑕᐊᐧᑲᓄᐊᐧᐨ 
ᓇᓇᑲ ᐊᐃᐧᔭᐠ ᑲᓀᐣᑎᔭᐣᐢ ᑲᐃᓇᑭᓯᐊᐧᐨ᙮ 28. ᐁᑲᐧ ᐅᐅᐁᐧ ᑭᒋᐅᓇᑯᓂᑫᐃᐧᐣ ᑲᑕᑲᐧᐠ ᑫᒋᓇᐨ 
ᐅᑫᐧᓂᐊᐧᐠ ᓇᐯᐊᐧᐠ ᒥᓇ ᐃᑫᐧᐊᐧᐠ ᒋᑕᐱᑕᐃᐧᑐᑕᐊᐧᑲᓄᐃᐧᐨ ᒥᓇ ᒋᐃᔑᑲᓇᐊᐧᐸᒪᑲᓄᐊᐧᐨ᙮ 
29. ᐁᑲᐧ ᑲᐃᐧᐣ ᑫᑯᐣ ᐅᐅᒪ ᑭᒋᐅᓇᑯᓂᑫᐃᐧᓂᐠ ᐅᒋᒪᒋᒋᑫᒪᑲᓯᓄᐣ ᐅᐅᐁᐧ ᐅᒋ ᑲᒥᑲᐧᓂᐊᐧᐠ 
ᑎᐯᓂᒧᐃᐧᐣ ᐃᐃᒪ ᐅᑕ ᑲᔭ ᑲᓀᐣᑎᔭᐣ ᒋᐅᓇᔑᐁᐧᐃᐧᓂᐠ ᑲᐃᔑᒪᓯᓇᐦᐃᑲᑌᐠ ᒥᓇ 
ᒋᑭᒋᐃᓀᐣᒋᑲᑌᑭᐣ ᓇᓇᑲ ᐅᑫᐧᓂᐊᐧᐣ᙮

ᐃᐡᑯᓄᐃᐧᑲᒥᑯᐣ ᑲᐃᔑᐱᒧᒋᑲᑌᑭᐣ᙮ 30. ᐁᑲᐧ ᐅᐅᒪ ᑲᒪᓯᓇᐦᐃᑲᑌᐠ 
ᑭᐅᒋᐅᓇᑯᓂᑫᐃᐧᓂᐠ ᐃᐃᒪ ᐱᕑᐊᐧᐱᐣᐢ ᓇᐣᑕ ᑭᒋᐅᓇᔑᐁᐧᐃᐧᑲᒥᑯᐠ ᐃᐃᒪ ᐱᕑᐊᐧᐱᐣᐢ ᑲᐃᔑᑕᑲᐧᐠ 
ᐊᐦᐃ ᑲᔭ ᐸᑯᓭᐣᒋᑫᐃᐧᐣ ᒋᐊᐸᑕᐠ ᑕᐱᐡᑯᐨ ᐃᐃᒪ ᑲᐃᓇᑌᐠ ᔪᑲᐧᐣ ᑌᕑᐃᑕᐧᕑᐃ ᐁᑲᐧ ᓇᐧᕑᐟᐁᐧᐢᐟ 
ᑌᕑᐃᑕᐧᕑᐃᐢ, ᓇᐣᑕ ᑲᔭ ᑲᐧᔭᐠ ᑲᐃᔑᓇᑲᐧᐠ ᐅᓇᔑᐁᐧᐃᐧ ᐅᑭᒪᐃᐧᐣ, ᐅᐅᐁᐧ ᐅᑕ ᒪᔭᑦ ᑲᐊᓂᒧᒋᑲᑌᐠ᙮ 
31. ᐁᑲᐧ ᐅᐅᒪ ᑲᒪᓯᓇᐦᐃᑲᑌᐠ ᑭᐅᒋᐅᓇᑯᓂᑫᐃᐧᓂᐠ ᒥᑫᐧᒪᑲᐣ ᒪᐡᑲᐃᐧᓯᐃᐧᐣ ᐊᐊᐧᓀᐣ ᑲᐱᒧᒋᑫᐠ 
ᓇᐣᑕ ᑲᔭ ᐊᐊᐧᓀᐣ ᑲᐅᒋᒪᐃᐧᐨ᙮

ᑲᐃᓇᑌᐠ ᐅᐅᒪ ᑭᒋᐅᓇᔑᐁᐧᐃᐧᐣ 
32.(1) ᐁᑲᐧ ᐅᐅᐁᐧ ᑭᒋᐅᓇᔑᐁᐧᐃᐧᐣ ᑐᒋᑫᒪᑲᐣ (a) ᐅᐅᒪ ᑭᒋᐅᓇᔑᐁᐧᐃᐧᑲᒥᑯᐠ ᒥᓇ 

ᑲᓇᑕ ᐅᑭᒪᐃᐧᓂᐠ ᑕᐱᐡᑯᐨ ᐁᑭᒋᐃᓀᐣᒋᑲᑌᑭᐣ ᑲᑭᓇ ᑫᑯᓇᐣ ᐅᐅᒪ ᐅᑭᒪᐃᐧᓂᐠ ᑲᐃᔑᑕᑲᐧᐠ 
ᐅᓇᔑᐁᐧᐃᐧᑲᒥᑯᐠ ᐊᐦᐃ ᑲᔭ ᑲᑭᓇ ᐃᔑᓭᐃᐧᓇᐣ ᑐᑲᐣ ᐃᐃᒪ ᑲᔭᐊᑭᐣ ᔪᑲᐧᐣ ᑌᕑᐃᑕᐧᕑᐃ ᓇᐣᑕ 
ᓇᐧᕑᐁᐧᐢᐟ ᑌᕑᐃᑕᐧᕑᐃᐢ; ᐁᑲᐧ (b) ᒥᓇ ᐃᐃᒪ ᐅᓇᔑᐁᐧᐃᐧᓂᐠ ᒥᓇ ᐅᑭᒪᐃᐧᓂᐠ ᑲᐃᔑᑕᑲᐧᑭᐣ 
ᐱᕑᐊᐧᐱᐣᐢ ᑕᐱᐡᑯᐨ ᐅᑫᐧᓂᐊᐧᐣ ᐅᑭᒪᐃᐧᓇᐣ ᑲᐊᔭᑭᐣ ᐃᐃᒪ ᐱᕑᐊᐧᐱᐣᐢ ᑲᐃᔑᑕᑲᐧᑭᐣ᙮ (2) 
ᐁᑲᐧ ᐅᐅᒪ ᑲᐃᔑᐊᑌᑭᐣ (1), ᑲᐃᔑᐊᑌᐠ 15 ᐁᑲ ᓀᐃᐧᐨ ᒋᐊᐸᑕᐠ ᐸᓂᒪ ᐱᑯ ᓂᓯᔭᐦᑭᐊᐧᐠ 
ᐊᐱᐣ ᐅᐅᐁᐧ ᒪᒋᐊᐸᑕᐠ᙮ 33.(1) ᐁᑲᐧ ᐅᓇᔑᐁᐧᐃᐧᑲᒥᐠ ᓇᐣᑕ ᐅᓇᑯᓂᑫᐃᐧ ᐅᓇᔑᐁᐧᐃᐧᑲᒥᐠ 
ᐃᐃᒪ ᐱᕑᐊᐧᐱᐣᐢ ᑲᐃᔑᑕᑲᐧᐠ ᐊᐦᐃ ᑭᔭᑦ ᒋᐊᐸᑕᐠ ᐅᓇᔑᐁᐧᐃᐧ ᐅᓇᑯᓂᑫᐃᐧᐣ ᐃᐃᒪ 
ᐅᓇᔑᐁᐧᐃᐧᑲᒥᑯᐠ ᒥᓇ ᐅᓇᑯᓂᑫᐃᐧ ᐅᓇᔑᐁᐧᐃᐧᑲᒥᑯᐠ, ᐁᑲᐧ ᑕᐡ, ᐅᐅᐁᐧ ᐅᓇᑯᓂᑫᐃᐧᐣ ᓇᐣᑕ 
ᐸᑯᓭᐣᒋᑫᐃᐧᐣ ᑲᐃᓇᑌᐠ ᐅᐅᒪ ᐅᑕ ᑲᑭᐅᒋᐅᔑᒋᑲᑌᐠ ᑭᔭᑦ ᐊᐱᐣ ᒋᒪᒋᐊᐸᑕᐠ ᑕᐱᐡᑯᐨ 
ᑲᐃᓇᑌᐠ ᑲᐃᓇᐸᑕᐠ ᐅᐅᒪ ᑭᒋᐅᓇᔑᐁᐧᐃᐧᑲᒥᑯᐠ᙮ (3) ᐁᑲᐧ ᐅᐅᒪ ᑲᐅᒋᐅᔑᒋᑲᑌᐠ (1) 
ᑭᔭᑦ ᐊᐱᐣ ᒋᒪᒋᐊᐸᑕᐠ ᓂᔭᓄᔭᐦᑭ ᑲᑭᐃᐡᑲᐧ ᒪᒋᐊᐸᑕᐠ ᓇᐣᑕ ᑲᔭ ᐃᐧᐸᐨ ᐊᓂᐣ ᐅᑕ ᒪᔭᑦ 
ᑲᐃᓇᑭᓯᐨ ᑲᑭᐃᓱᓇᑌᐠ ᑫᐃᔑᒪᒋᐊᐸᑕᐠ ᐅᐅᐁᐧ ᐱᒧᒋᑫᐃᐧᐣ᙮ (4) ᐁᑲᐧ ᐅᓇᔑᐁᐧᐃᐧᑲᒥᐠ ᓇᐣᑕ 
ᐅᓇᑯᓂᑫᐃᐧ ᐅᓇᔑᐁᐧᐃᐧᑲᒥᐠ ᐃᐃᒪ ᐱᕑᐊᐧᐱᐣᐢ ᑲᐃᔑᑕᑲᐧᐠ ᑭᔭᑦ ᒥᓇ ᒋᓇᐱᑲᓇᐊᐧᐸᒋᑲᑌᐠ 
ᐅᐅᒪ ᐅᑕ ᑲᑭᐅᒋᐅᔑᒋᑲᑌᐠ (1).( 5) ᑲᐃᔑᐊᑌᐠ (3) ᑐᒋᑫᒪᑲᐣ ᒋᑭᒋᐃᓀᐣᒋᑲᑌᐠ ᐅᐅᐁᐧ ᓇᐱ 
ᑲᓇᐊᐧᐸᒋᑲᑌᐠ ᐅᐅᒪ ᑲᑭᐅᒋᐅᔑᒋᑲᑌᐠ (4)᙮

ᐃᑭᑐᐃᐧᐣ
34. ᐅᐅᐁᐧ ᑭᔭᑦ ᒋᐸᑭᑎᓂᑲᑌᐠ ᐃᑭᑐᐃᐧᐣ ᐅᐅᒪ ᑲᐅᑎᓂᑲᑌᐠ ᑲᓇᑕ ᐅᑭᒪᐃᐧᐣ 

ᐅᓇᔑᐁᐧᐃᐧᓂᐠ ᑲᒪᓯᓇᐦᐃᑲᑌᐠ ᑎᐯᓂᒧᐃᐧᐣ᙮

“ᐊᒥᐁᐧ ᐊᓴ ᒋᐅᔑᑐᔭᐠ ᐅᑫᐧᓂᐊᐧᐣ ᐸᑯᓭᐣᒋᑫᐃᐧᓇᐣ, ᒪᐊᐧᐨ ᑲᐧᔭᐠ ᐱᒧᐃᐧᐣᑎᓱᐃᐧᓇᐣ ᒥᓇ 
ᑌᐯᐤᑕᒧᐃᐧᓇᐣ ᑭᑕᔭᒥᓇᐣ ᑕᐱᐡᑯᐨ ᑲᒪᒪᐃᐧ ᒥᒋᑭᓂᑯᔭᐠ ᑭᓇᐊᐧᐨ ᑲᓀᐣᑎᔭᐣᐢ ᒥᓇ ᑲᐃᔑᑕᓂᐊᐧᐠ 
ᐃᐃᒪ ᐅᓴ ᐱᒪᑎᓱᐃᐧᐣ ᐊᔭᒪᑲᐣ ᒥᓇ ᐱᒧᒋᑫᐃᐧᓇᐣ ᑲᐃᓇᑌᑭᐣ ᑲᒧᓀᐣᑕᒥᐦᐃᑯᔭᑭᐣ ᐅᐅᒪ 
ᑭᑕᑭᒥᓇᐣ ᒥᓇ ᑲᒥᓂᑯᔭᐠ ᐯᑕᑫᓂᒧᐃᐧᐣ ᐁᑲᐧ ᒥᓇᐧᑕᒧᐃᐧᐣ᙮”

ᑲᓇᑕ ᐅᑭᒪᐃᐧᐣ 
ᐅᓇᔑᐁᐧᐃᐧᓂᐠ ᑲᒪᓯᓇᐦᐃᑲᑌᐠ 

ᑎᐯᓂᒧᐃᐧᐣ

ᐱᕑ ᐁᓫᐃᔭᐟ ᑎᕑᐅᑐ 1981

